II. eranskina
FORU ARAUAREN PROIEKTUA, BAKARRIK DAUDEN HAUR ETA NERABE MIGRATZAILEAK MIGRAZIO ARRISKUKO EGOEREN ESPARRUAN LEKUALDATZEKO KANARIETAKO AUTONOMIA ERKIDEGOKO ADMINISTRAZIO PUBLIKOAREN (GIZARTE ESKUBIDE, BERDINTASUN, ANIZTASUN ETA GAZTERIA SAILAREN BIDEZ) ETA EUSKAL AUTONOMIA ERKIDEGOKO ADMINISTRAZIO OROKORRAREN (BERDINTASUN, JUSTIZIA ETA GIZARTE POLITIKETAKO SAILAREN BIDEZ) ETA FORU ALDUNDIEN (ADINGABEAK BABESTEKO ERAKUNDE PUBLIKOA DENEZ) ARTEKO HITZARMENA BERRESTEKO.
ZIOEN AZALPENA
«Kode Zibila eta Prozedura Zibilaren Legea zati batean aldatzen dituen Adingabeen Babes Juridikoari buruzko urtarrilaren 15eko 1/1996 Lege Organikoaren» (aurrerantzean, ABJLO) 10.3 artikuluak, Haurrak eta Nerabeak Babesteko Sistema aldatzen duen uztailaren 28ko 26/2015 Legeak emandako idazketan, ezartzen du Espainian dauden adingabe atzerritarrek eskubidea dutela hezkuntzarako, osasun-laguntzarako eta oinarrizko gizarte-zerbitzuetarako eta -prestazioetarako, espainiar adingabeen baldintza berberetan. Halaber, botere publikoen helburu gisa ezartzen du, politika publikoak diseinatzean eta egitean, adingabe horiek Espainiako gizartean erabat integratzea lortzea, Atzerritarrek Espainian dituzten eskubide eta askatasunei eta atzerritar horiek gizarteratzeari buruzko urtarrilaren 11ko 4/2000 Lege Organikoan ezarritako baldintzetan.
Bakarrik dauden eta autonomia-erkidegoetako erakunde publikoek hartzen dituzten haur eta nerabe migratzaileen etorrera areagotu egin da. Horregatik, askotan lurralde horiek kalteberatasun egoeran dauden haur eta nerabeei harrera egiteko eta arreta emateko duten gaitasuna gainditzen du, eta, aldi berean, haurrak eta nerabeak babesteko sistemak erantzun egokia eta koordinatua emateko zailtasunak biderkatzen ditu, betiere adingabearen interes gorenean oinarrituta.
Autonomia-erkidegoetan sor daitezkeen migrazio arriskuei erantzuteko, migrazio arriskuak kudeatzeko eredua onartu zen, Haurren eta Nerabeen Konferentzia Sektorialak 2022ko uztailaren 27an hartutako erabakiaren bidez. Eredu horrek migrazioaren arrisku egoera aitortzeko aukera jaso du, horretarako ezartzen diren inguruabarrak gertatzen direnean. Migrazio arriskuaren adierazpenak erantzun plan bat aktibatzea ekarriko du, autonomia-erkidegoetara lekualdatzeko premiak zehaztuko dituena.
Espainiako Konstituzioaren 39.4. artikuluan ezarritakoaren arabera, umeen eskubideak zaintzen dituzten nazioarteko akordioetan aurreikusitako babesa izango dute umeek. Puntu honetan, Espainiako Estatuak hainbat nazioarteko tresna juridiko sinatu ditu arlo horretan, nahitaez bete beharreko batasuneko arauez gain. Horien guztien artean, Haurren Eskubideei buruzko Konbentzioaren 3.1 artikulua aipa daiteke, Nazio Batuen Batzar Nagusiak 1989ko azaroaren 20an onartua. Horren arabera, gizarte ongizateko erakunde publiko nahiz pribatuek, auzitegiek, administrazio agintariek edo legegintza organoek haurren inguruan hartzen dituzten neurri guztiek adingabearen interes gorena zaintzea izango dute lehendabiziko ardura.
Bestalde, ABJLOk, Haurren Eskubideei buruzko Konbentzioaren printzipioak estatuko legedira ekartzen dituenak, adingabe migratzailearen estatus juridikoari heltzen dio, bertoko pertsonekiko tratu berdintasunean oinarrituta.
Haurraren Eskubideen Batzordearen 6 eta 14 zenbakiko Iruzkin Orokorrek, 2005eko irailaren 1ean eta 2013ko otsailaren 1ean hartuek hurrenez hurren, agerian jartzen dute bakarrik dauden haur eta nerabe migratzaileen egoera bereziki zaurgarria. Horren arabera, adingabearen interes gorenaren kontzeptua konplexua da, eta haren edukia kasuan kasu zehaztu behar da.
Ikuspegi horretatik abiatuta, ABJLOn 2015ean egindako aldaketak printzipio horiek indartu zituen, eta bakarrik dauden haur eta nerabe migratzaileak lehenetsi zituen talde kaltebera gisa, eragin diezaiekeen edozein politika edo neurri kategoria horren bidez zehaztu dadin saiatuz. Hala, lege horren 10.3 artikuluak Espainian dauden haur eta nerabe atzerritarrei hezkuntzarako, osasun-laguntzarako eta oinarrizko gizarte-zerbitzu eta -prestazioetarako eskubidea aitortzen die, Espainiako haur eta nerabeen baldintza berberetan. Halaber, administrazio publikoei bereziki kalteberak diren taldeak zaintzeko betebeharra esleitzen die, hala nola bakarrik dauden haur eta nerabe atzerritarrak, nazioarteko babes premiak dituztenak, desgaitasunen bat dutenak eta sexu-abusuen, sexu-esplotazioaren, haur pornografiaren eta giza salerosketaren biktimak direnak, legean xedatutako eskubideak betetzen direla bermatzeko.
Bakarrik dauden haur eta nerabe migratzaileei arreta emateko zirkuitua osorik arautzen da atzerritartasunaren gaineko legedian; zehazki, atzerritarrek Espainian dituzten eskubide eta askatasunei buruzko urtarrilaren 11ko 4/2000 Lege Organikoan —abenduaren 11ko 2/2009 Legeak emandako idazketan—, apirilaren 20ko 557/2011 Errege Dekretuaren bidez onartutako Erregelamenduan, eta bakarrik dauden adingabe atzerritarren gaineko jarduera jakin batzuei buruzko esparru protokoloa onartzeko akordioa argitaratzen duen 2014ko urriaren 13ko Ebazpenean.
Espainiako Konstituzioaren 2. artikuluak lurralde arteko elkartasunaren printzipioa finkatzen du.
Bestalde, Sektore Publikoaren Araubide Juridikoaren urriaren 1eko 40/2015 Legeak administrazio publikoen arteko barne harremanak arautzen ditu, eta jarduketa printzipio orokorrak eta subjektu publikoen arteko harremanen teknikak zehazten ditu. Horrekin bat etorriz, legearen III. tituluak xedatzen du administrazioen arteko harremanak honako printzipio hauen arabera arautuko direla: elkarlana, lankidetza, kudeaketaren efizientzia eta lurraldeen arteko elkartasuna, Konstituzioaren arabera. Elkarlanaren printzipioari dagokionez, funtsezkotzat jotzen du beste administrazio batzuek beren eskumenak eraginkortasunez betetzeko eska dezaketen laguntza ematea, zeinak bere eremuan. Administrazio publikoen arteko lankidetza gauzatzeko, alderdiek onarpen espresua eman beharko dute lankidetza organoen akordioetan edo hitzarmenetan.
Kanarietako Autonomia Estatutuaren 144. artikuluak, azaroaren 5eko 1/2018 Lege Organikoaren bidez erreformatu ondoren, Autonomia Erkidegoari ematen dio, immigrazioaren arloan, gai horren gainean Estatuari konstituzio bidez dagozkion eskumenak kaltetu gabe, honako hauek egiteko eskumen esklusiboa: erkidegokoak ez diren immigratzaileen gaineko arreta soziosanitarioa eta orientazioa emateko, bere eskumenen barruan immigratzaileen integrazio politika garatzeko, immigratzaileak gizarteratu eta ekonomikoki integratzeko beharrezko neurriak hartzeko, beren eskubideak eta betebeharrak betetzen direla bermatzeko, eta estatuko araudiaren arabera immigratzaileen (baita bakarrik dauden adingabe migratzaileen) harrera eta integraziorako erreferentziazko esparrua ezartzeko.
Era berean, Estatutu horren 147. artikuluak adingabeen babesaren gaineko eskumen esklusiboa esleitzen dio, eta, horren barruan sartzen dira, nolanahi ere, babesik gabe edo arrisku egoeran dauden adingabeak nahiz adingabe arau-hausleak babestu eta zaintzeko erakunde publikoen eta babes araubidearen arauketa, legedia zibilean eta penalean ezartzen dena kaltetu gabe, bai eta familiak eta haurrak sustatzeko eskumen esklusiboa ere, horren barruan sartzen direlarik, nolanahi ere, gizarte babeseko neurriak eta horien betearazpena.
Bestalde, Euskal Autonomia Erkidegoak, Autonomia Estatutuaren (abenduaren 18ko 3/1979 Lege Organikoaren bidez onartutakoaren) 10. artikuluan ezarritakoaren arabera, eskumen esklusiboak ditu gizarte laguntzan (10.12. artikulua), adingabeak babestu eta zaintzeko erakunde eta establezimenduen, espetxeen nahiz berriz gizarteratzeko zentroen antolaketan, araubidean eta funtzionamenduan, gai zibilen nahiz zigor eta espetxeen arloko legedia orokorraren arabera (10.14. artikulua), bai eta erkidegoaren garapenean, emakume izatean eta haur eta gazteen politikan ere (10.39 artikulua).
Artikulu bakarra.- Berretsi egiten da hitzarmen hau: bakarrik dauden haur eta nerabe migratzaileak migrazio arriskuko egoeren esparruan lekualdatzekoa, Kanarietako Autonomia Erkidegoko administrazio publikoaren (Gizarte Eskubide, Berdintasun, Aniztasun eta Gazteria Sailaren bidez) eta Euskal Autonomia Erkidegoko Administrazio Orokorraren (Berdintasun, Justizia eta Gizarte Politiketako Sailaren bidez) eta foru aldundien (adingabeak babesteko erakunde publikoa denez) artean.
